
గీ. అయ్యా యేమిటి కీరాక యనిన నతఁడు, పంచమీవ్రత మీబిల్వ పద్మినీత

      టంబునన్ జేయుననిన సేమం బదెట్లు, పంచమీవ్రత మెయ్యది బల్కుఁ డనిన.

సీ. ఆదిపాడ్యమి విదియ తదియ చవితి పంచమి షష్టి సప్త మష్టమి నవమియు

      దశమి యేకాశి ద్వాదశి త్రయోదశి చతుర్దశి యమావాస్య పౌర్ణము లనంగ

      తిథులన్నిఁటిని వ్రతతిథు లుల్లసిల్లు నేడు పంచమిగావున ప్రకృతమనుట

      గంధర్వుకథ దెల్పఁగానయ్యె శుక్లపక్షశ్రావణంబు పంచమినిగూడు

      మార్గశీర్షంబు నోమంగవలయు బంచ, మీతిథి నుత్తరాభాద్రయందు

      సోమవారంబునందైన శుక్లపక్ష, మొనరునపుడైన నో ముందు రుపవసించి.

క. ఈరెండుచతుర్థుల నొక, వారము భుజియించి మరుదివసమున నిరా

      హారులయి యాలుమగఁడున్, శ్రీరంజిల బిల్వపూజ సేయఁగవలయున్.

క. మొదట నొకవేదియిడి యెని, మిదిదిక్కుల కలశము లెనిమిదియు నునిచి శుభ

      ప్రదకాంచనాదికంబుల, నొదవినకలశంబు నడుమ మనుపఁగవలయున్.

గీ. వస్త్రములు కట్టి జలములువట్టి యందుఁ, దూర్యము ల్పద్మకేతకుల్ తులసిదళము

      లర్కసుమకుందకుసుమకల్హారములును, వరుస నునుపంగవలము నుత్తరములందు.

క. ఫలములు ప్రత్యేకంబులు, కలశంబులు నిడి లవంగకర్షతితైలా

      వళిసర్షపగోధూమం, బులు ముద్గయవాదు లునిచి మొదలింటిగతిన్.

గీ. బుద్ధి శక్తి సరస్వతి శ్రద్ధ లక్ష్మి, తుష్టి ధృతి పుష్టి యనెడు శక్తులు తదీయ

      నామముఖవర్ణములకు సన్నలు వొసంగి, బలికి యావాహనము సేయవలయు వరుస.

గీ. అన్ని కుసుమము ల్ఫలావళియును, భాగ్యుగాధాన్యమధ్యకుంభమున నుంచి

      యష్టశక్తిసమన్విత యైనయట్టి, పెంపు భావన చేసి శ్రీ బిలువవలయు.

క. శ్రీవనితన్ శ్రీబీజమ, హావరమంత్రమున నావహ మ్మొనరిచి యా

      యావరణకలశశక్తులు, నావహమొనరింపఁదగు మహాకుంభమునన్.

క. ప్రత్యగ్రకలశములు తా, ప్రత్యేకము పూజఁదేసి ప్రాక్సుమములచే

      ప్రత్యయమున శ్రీసూక్త, స్థిత్యారాధనము లక్ష్మి జేయఁగవలయున్.

క. కలవంటకములు దేరుగ, కలశములకు నడిమి పూర్ణకలశంబునకున్

      గలవంటలెల్ల నిడఁగా, వలయున్ నైవేద్యములుధృవప్రార్థనలన్.

గీ. అన్నిమూర్తుల వెలయుమాయమ్మ లక్ష్మి, వ్రతము సువ్రత మొనరించివచ్చి మాకు

      వరము లిమ్మని కోరిక ల్వరుసఁబలికి, యనవలయు విష్ణు మావాహయామి యనుచు.

క. హరితోడఁ గూడి మమ్ముం, గరుణింపుమటంచు నుతులు గావించి యలం

      కరణములు చేసి ధరణీ, సురదంపతులకును దృప్తి సొంపు వహింపన్.

		 ఈ పేజీలో చివరి మార్పు 26 డిసెంబరు 2020న 02:19కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

